
Mangalani o bebwa muṱani wa ha Salani.
Vhabebi vhawe vho vha vhe vhashumi 
vha bulasini.
Mangalani o alusiwa nga makhulu, Vho 
Maṱamela, mme a khotsi awe.



3

Mangalani o dzhena tshikolo Lalamani. 
Vhe a vha a tshi dzhena navho vho vha vha 
tshi mu kolela.
Vho vha vha tshi sea zwiambaro zwawe 
zwo ṱahalaho.
Zwifhinga zwinzhi o vha a tshi vhuya hayani 
a tshi lila.

Makhulu Vho Maṱamela, vho vha vha tshi 
dzulela u mu khuthadza.
Vho vha vha tshi mu fulufhedzisa uri zwi ḓo 
fhela. Kanzhi, hezwi zwo vha zwi tshi ita uri a 
si fare khofhe masiku manzhi.
Makhulu vho vha vha tshi dzulela u mu 
ṱuṱuwedza.

Vha tshikolo tshawe vho vha vha tshi mu 
shengedza. Phondi khulu o vha e Dakalo.
Dakalo u bva muṱani wa mupfumi Vho 
Zazamela. Vha ha Zazamela vho vha vhe na 
mavhengele na dzithekhisi.

Ḽiṅwe ḓuvha Mangalani o vhuya hayani a 
tshi gidima.
Hembe yawe yo vha yo tswuka sa muridili 
nga malofha, a tshi khou lila.
O rwiwa nga Dakalo ngauri o hana u tshinela 
khonani dza hoyu Dakalo.

Hetshi tshiwo a tsho ngo sengiwa tshikoloni.
Ṱhohoyatshikolo, vho tou mu tsivhudza uri a 
songo sendela tsini na Dakalo.
Hezwi zwo vhaisa Mangalani.

Mangalani o shumesa nga maanḓa hangei 
tshikoloni. O guda a tshi ḓifunga a tshi itela u 
fhedza ngudo dzawe kha hetshi tshikolo hu 
si na u lenga. 
O vha a tshi ṱoḓa u fhambana na u 
tambudziwa.

Mangalani o fhedza ngudo dzawe.
O sia vhunzhi ha vhe a vha a tshi dzhena 
navho. Vhaṅwe vhavho vho shavha tshikolo.

Managalani o shuma sa dokotela tshibadela 
tsha Ṱhase.
Ḽinwe ḓuvha vhusiku o vhidzwa tshibadela 
nga tshihaḓu.
Ho vha hu na munna we a thuntshiwa 
kha khana.
Mangalani ndi ene e eṱhe we a vha a tshi 
nga thusa.

Mangalani o gidimela lufherani lwa muaro.
O wana munna a tshi khou ongolela nga 
vhuṱungu vhu sa konḓelelei.
O vha a tshi nga tshipuku.
Mathina ndi Dakalo Zazamela.

Maṱo a Mangalani o vha o ḓala miṱodzi.
Malofha kha khana ya Dakalo o mu 
humbudza malofha kha hemmbe yawe.
Naho zwo ralo, Mangalani a ḓivhudza u 
hangwa zwa murahu.
A isa phanḓa na mushumo wawe.

Ho no fhela vhege Dakalo o kona u amba.
O zwi ḓivha uri o tshidziwa nga Dokotela 
Mangalani. Dakalo o ṱhukhula tshililo.
Zwo konḓela vhaongi u mu fhumudza.

Musi Mangalani a tshi dzhena lufherani 
u ṱolela vhalwadze, Dakalo a tsa nṱha ha 
mmbete a gwadama. 
A tshi khou lila, a humbela pfarelo kha zwe 
a vhuya a ita Dakalo. 
Mangalani a fara tshanḓa tshawe a mu 
vhuyedzedza mmbeteni wawe.

Ho no fhela vhege mbili, Dakalo a dzivhuluwa.
Mangalani o hangwela Dakalo kha zwe a mu 
shengedza.
Dakalo a livhuwa Mangalani kha zwe a 
lamukisa vhutshilo hawe.

